
Skriflesing    Heb 13:8  “Jesus Christus is gister en vandag dieselfde en tot in ewigheid.” 
 
In hierdie wêreld is bly feitlik niks dieselfde nie.   Tye verander, omgewings verander, politieke 
bestelle verander, leiers verander, skole verander.   Feitlik niks bly dieselfde nie.   Wat vandag 
daar is is môre anders. 
 
Maar … 
 
God bly dieselfde.   Ons teksvers is duidelik:  

“Jesus Christus is gister en vandag dieselfde en tot in ewigheid.” 
Maar wat hier staan word nie bedoel dat niks mag verander in die wêreld nie.   Dit beteken nie 
dat ons nie vooruit moet gaan, moet ontwikkel moet verbeter ten opsigte van ons lewens nie. 
Maar wat vasstaan is dat God nooit verander nie. 
God raak nie meer modern, of meer liefdevol, of verander nie. 
God was volmaak, is volmaak en sal altyd volmaak bly. 
 
Wat bedoel Paulus dan met die woorde:  

“Jesus Christus is gister en vandag dieselfde en tot in ewigheid.” 
 
Paulus gebruik beide die Verlosser se name:  Jesus Christus! 
 
Jesus omskryf die volle woorde en werke van Jesus op aarde.   Jesus beteken dat God ons van al 
ons sondes verlos en by niemand anders enige saligheid of verlossing te soek of te vind is nie. 

(Heidelbergse Kategismus Sondag 12 Vr. en Antw. 29) 
Christus beteken gesalfde.    Hy is deur God die Vader bestem en aangestel en met die Heilige 
Gees gesalf … 

• tot ons hoogste Profeet en Leraar wat ons die verborge raad en wil van God aangaande 
ons verlossing ten volle bekend gemaak het;  

• tot ons enigste Hoëpriester wat ons met die enige offer van sy liggaam verlos het en met 
sy voorbidding gedurigdeur by die Vader vir ons intree,  

• tot ons ewige Koning wat ons sy Woord en Gees regeer en ons by die verlossing wat 
verwerf is beskerm en bewaar.”   (Heidelbergse Kategismus Sondag 12 Vr. en Antw. 31) 

 
Hierdie dubbelle Naam, Jesus Christus word slegs drie keer in die boek Hebreërs gebruik nl. in 
Heb 10:10; 13:8,21) 
 
Dit is egter nie net Jesus Christus se Goddelikheid wat geopenbaar word nie, maar ook Sy 
onveranderbaarheid.   “Jesus Christus is gister en vandag dieselfde en tot in ewigheid.”   Dit 
het ons ook in die eerste hoofstuk van Hebreërs gelees.    Hier haal Paulus ook Ps 103:27 aan.   

“Maar U bly dieselfde, en u jare het geen einde nie.” 
 
Die opvallendste is dat Jesus, dieselfde bly in die verlede, die hede en die toekoms. 
 



Gister dui op Jesus se kruisdood. Hy het op die aarde in ons plek vir ons kom betaal.  Hy het 
aan die kruis vir al ons sondes gesterf.   Dit word telkemale in die Woord en deur die Heilige 
Gees aan ons bevestig. 
 
Vandag dui op die versoeningswerk (2 Kor 5:18), wat Jesus Christus vandag en elke dag vir ons 
doen, veral in die hemel.   
Heb_7:25  “Daarom kan Hy ook dié wat deur Hom na God gaan, eens en vir altyd verlos: Hy  
                    lewe vir altyd om vir hulle by God in te tree.” 
Rom 8:34  “Wie kan ons veroordeel? Christus Jesus het gesterf, maar meer as dit: Hy is uit die  
                     dood opgewek, Hy sit aan die regterhand van God, Hy pleit vir ons.” 
Heb 9:24    “Christus het nie ingegaan in 'n heiligdom wat deur mense gemaak is en net 'n  
                      namaaksel van die ware is nie. Nee, Hy het in die hemel self ingegaan om nou ter      
                      wille van ons voor God te verskyn.” 
 
Vir ewig dui op Jesus Christus se Hoë-Priesterskap.  Hy is ons Koning vir ewig. 
Heb 5:6   “Jy is priester vir ewig volgens die priesterorde van Melgisedek.” 
Heb 6:20  “Daar het Jesus, ons Voorloper, ter wille van ons ingegaan, en Hy is vir ewig  

Hoëpriester volgens die orde van Melgisedek.” 
Heb 7:20,21 “20  Dit het nie sonder die bevestiging met 'n eed plaasgevind nie. Die Leviete het  
  wel priesters geword sonder die bevestiging met 'n eed,  

21  maar Jesus met 'n eed deur God, wat vir Hom gesê het: “Die Here het dit met 
'n eed bevestig en Hy sal dit nie herroep nie: ‘Jy is priester vir ewig.’ ” 

Heb 7:24 “Omdat Jesus vir ewig bly, beklee Hý 'n priesterskap wat nie op 'n ander oorgedra  
word nie.” 

Heb 7:28 “Die wet stel mense as hoëpriesters aan, en mense het swakhede; maar die uitspraak  
wat met 'n eed bevestig is en wat ná die wet gekom het, stel die Seun aan as ewige 
en volmaakte Hoëpriester.” 

 
Jesus Christus is dus en ons bely dit, self ware en ewige God. 
Jesus Christus bly dieselfde van geslag tot geslag. 
Ons as mense verander gedurigdeur vanweë die verandering in die wêreld, die vooruitgang met 
die tegnologie, maar dikwels die agteruitgang van geloof, sedeloosheid en morele waardes. 
 
Dit vra van ons absolute geloof in Jesus Christus wat dieselfde bly van ewigheid tot ewigheid. 
 
Ons kan dus op Jesus Christus vertrou, in Hom glo, aan Hom vashou, Hom volg elke dag van 
ons lewens,  OMDAT …. 

• Hy getrou bly aan Homself… 
• Hy as God nie kan verander nie omdat Hy alreeds volmaak is. 

 
Jesus Christus is Eerste en die Laaste. 
Jesus Christus is die een wat is en wat was en wat altyd sal wees. 
 
Open 1:8  “Ek is die Alfa en die Omega,” sê die Here God, Hy wat is en wat was en wat kom, 
die Almagtige.” 
                                                                     Kom ons bid saam 

